
આનીય વસુધાં દેવીમઙ્કસ્થામકરોદ્બહિઃ ।
તતસ્તુષ્ટાવદેવેશં દેવદેવઃ પિતામહઃ॥ ૧૦॥
શક્રાદ્યૈઃ સહિતો ભૂત્વા હર્ષગદ્ગદયા ગિરા॥
બ્રહ્મોવાચ ।
શાશ્વતાય વરાહાય દંષ્ટ્રિણે દણ્ડિને નમઃ॥ ૧૧॥
નારાયણાય સર્વાય બ્રહ્મણે પરમાત્મને ।
કર્ત્રે ધર્ત્રે ધરાયાસ્તુ હર્ત્રે દેવારિણાં સ્વયમ્ ।
કર્ત્રે નેત્રે સુરેન્દ્રાણાં શાસ્ત્રે ચ સકલસ્ય ચ॥ ૧૨॥
ત્વમષ્ટમૂર્તિસ્ત્વમનન્તમૂર્તિસ્ત્વમાદિદેવસ્ત્વમનન્તવેદિતઃ     ।
ત્વયા કૃતં સર્વમિદં પ્રસીદ સુરેશ લોકેશ વરાહ વિષ્ણો॥ ૧૩॥
તથૈકદંષ્ટ્રાગ્રમુખાગ્રકોટિભાગૈકભાગાર્ધતમેન  વિષ્ણો ।
હતાઃ ક્ષણાત્કામદદૈત્યમુખ્યાઃ સ્વદંષ્ટ્રકોટ્યા સહ પુત્રભૃત્યૈઃ॥ ૧૪॥
ત્વયોદ્ધૃતા દેવ ધરા ધરેશધરાધરાકાર ધૃતાગ્રદંષ્ટ્રે  ।
ધરાધરૈઃ સર્વજનૈઃ સમુદ્રૈઃ સુરાસુરૈઃ સેવિતચન્દ્રવક્ત્ર॥ ૧૫॥
ત્વયૈવ દેવેશ વિભો કૃતશ્ચ જયઃ સુરાણામસુરેશ્વણામ્ ।
અહો પ્રદત્તસ્તુ વરઃ પ્રસીદ વાગ્દેવતા વારિજસમ્ભવાય॥ ૧૬॥
તવ રોમ્ણિ સકલામરેશ્વરા નયનદ્વયે શશિરવી પદદ્વયે ।
નિહિતા રસાતલગતા વસુન્ધરા તવ પૃષ્ઠતઃ સકલતારકાદયઃ॥ ૧૭॥
જગતાં હિતાય ભવતા વસુન્ધરા ભગવન્ રસાતલસપુટં ગતા તદા ।
અબલોદ્ધૃતા ચ ભગવંસ્ત્વયૈવ સકલં ત્વયૈવ હિ ધૃતં જગદ્ગુરો॥ ૧૮॥
ઇતિ વાક્પતિર્બહુવિધૈસ્તવાર્ચનૈઃ  પ્રણિપત્ય વિષ્ણુમમરૈઃ પ્રજાપતિઃ ।
વિવિધાન્વરાન્ હરિમુખાત્તુ લબ્ધવાન્ હરિનાભિવારિજદેહભૃત્સ્વયમ્॥ ૧૯॥

ઇતિ શ્રીલિઙ્ગમહાપુરાણે  પૂર્વભાગે ચતુર્નવતિતમાધ્યાયાન્તર્ગતં
બ્રહ્માદ્યૈઃ કૃતં વરાહસ્તોત્રં સમાપ્તમ્ ।

લિઙ્ગપુરાણ  । પૂર્વભાગ । અધ્યાય ૯૪/૧૧-૧૮॥

